
[[] Cinz Bingh' sij

Aen mbanj ranzdaiq, seighenz humx bya.

Goenggbya laeng mbanj, lumj bouxvunzhung ceng
hai mbwn deih, hix laengz dwk gij nitliengz daj
baihbaek daeuj. Song aen bya bak mbanj aen
swix aen gvaz doxdoiq daengj youq, lumj saenj
heujma daihdeih nei, rig ok raehfingfing.

Vunz ndaw mbanj, cungj saenq gwnz bya miz
bouxsaenz. Daegbied dwg fouq ngozbya bak mbanj
neix, dingqgangj bouxvunz simndei, mboujlwnh
baenzlawz loeng loh, doeklaeng cungj ra ndaej raen
loh ma ranz, hoeng boux guhyak haenx, mboujlwnh
buet daengz gizlawz ndoj, doeklaeng cungj deng
fadceih, doek roengz dat dai bae. Ndigah daxdaiq
coengzlaiz mbouj hawj gou yungh fwngz vix haeuj giz
bouxsaenz bae, mizseiz gangj daengz, hix cij vaiqvwt
gingz
lwnhnaeuz ngoenzde de bae gyawz.

hangz ngeng coh aen fuengyiengq de,

Gou daj iq youq ranzdaiq majhung. Caeuq
goengda rox doeg saw yawj bauqceij, lij loq rox di
fouzfap doxbeij, gou engq maij daxdaiq de mbouj rox
saek cih saw. Daxdaiq rox nyib gaiq haizbaengzcah .
daemj rok . nyib va, lij rox aeu goromj mbaet daugma
haenx nyumx buh, nyumx liux le youh rox yungh
song fajfwngz lamzlwdlwd haenx, cang guh boux
yahvaiz caeg vaiz, gangj goj hawj gou. Ndigah, gou
mwh nienzoiq cungj mbouj rox, vihmaz daxdaiq ak
baenzneix lai, gij hongsaeh aeu bin bya hwnj ndoi
guh haenx, cungj dwg daxdaiq boux vunz ndeu guh,
hoeng goengda cix cungj dwg youq ndaw suen byaek
roxnaeuz ndaw doenghnaz liz ranz mbouj gyae
haenx luenh cienglutlut, mboujnex hixnaengz
mbwqmbatmbat youq ranz, yungh aencung hung
cang tim ceuj laeujhaeux ndeu, gyaq youq aen
glengz gwnz giuzsaeuq raeuj dwk, liuxle dawz faenh
bauqceij henj ndeu, yungh aen fangdaging deng muz
va haenx baenz cih baenz coenz bae cim, seiz mbouj
seiz ndoet gaemz laeuj ndeu, daj gyangngoenz
daengz seizmumj.

Ngoenznaengz haetromh, daxdaiq cang ndei
haeuxcuk, dawz guh doxgaiq hongdawz, rap song aen
loz bae daengz gwnz bya guh hongsaeh liuxle, gou
couh loh din, buet daengz ranzdajcawj nyauj gaem
duhhenj roxnaeuz haeuxdaeq goengda youq ndaw
rek cauj gvaq haenx, naengh youq diuz rinheu
bakdou gwn cijcij caepcaep.

Seizhaenx, bya youq gizgyae, gij gyawj de dwg
baenz benq valeiz hai rimfwtfwt. Gou bi din, gwn
saejdaeuz, yawj gij fwj hoenz hausasa haenx daj
ndaw valeiz buengq okdaeuj, bin hwnj dingjbya,

youh roxnaeuz dwg daj gwnz byaibya saekdi saekdi
lemq roengz, simva caem ninz. Yienghneix le,
daxdaiq couh daugma lo.

Caj daxdaiq ma daengz ranz, couhdwg gou
ngoenz seiz ceiq angq haenx, aenvih de cungj lumj
rox dwkfouz nei, daj gij loz rap dauq haenx
lumh ok gak cungj gaiqgwn. Mizseiz dwg geij aen
gyaeqroeg lwenqlublub, mizseiz dwg geij roix
makdumh hoengzoo, lij mizseiz dwg vanj hung
nohcaj bizbwdbwd. Gij neix dwg doxgaiq feih
daxdaiq rap gyaeqhoengz . ceiz, bin gvaq haujlai aen
gemh bae gwnlaeuj liux le aeufaenh dauq hawj gou.

Cawz le bae gwnlaeuj, daxdaiq hix ciengz bin
bya bin ndoi bae soengq doxgaiq roxnaeuz soengq
cienz hawj vunz.

Youq lajmbanj, ceiq mbouj noix couhdwg
doenghgij caencik ndoq lumj rag lwgmaenz nei.
Cungj dwg gij ranzvunz mbouj miz haeux roengz rek
haenx, hoeng cungj miz vunz lumjnaeuz beij mwngz
lij gungzhoj, gyae’ gyanggyang daeuj, daengx ndang
uq boengz caeuq heiqraemx, siujsim sisi naengh
youq gwnz daengqraez, baet laj daengq mumh
doekfoenfoen.

Baez dwg mwhneix, daxdaiq cungj yaek
dakdaih bouxde gwn haeux gong, liuxle laeglemx
dauq haeuj ndaw rug, fwngz oet haeuj aekbuh, gej
aen daehbaengz daep youq gwnz haenx, daj ndawde
fan ok geij mbaw ngaenzlingz, baenz faen baenz gak
sijsaeq geq aeu. De dwg gij souhaeuj daxdaiq baez
bungz ngoenzhaw rap dwk song rap byaekgep sang
lumj goenggbya nei, ganj haujlai aen cungdaeuz
roenbya daengz yienhsingz vuenh dauq.

Diemj cingcuj soqmoeg, daxdaiq couh ra mbaw
ceij ndeu daeuj, siujsim cumh ndei gij cienz,
yienzhaeuh youq mwh gyajcang cam boux vunzranz
baihde, oet gvagbae, naeuz dwg nanz mbouj raen,
hawj gyoengqde cawx di doxgaiq hawj bouxgeq.
Doxsaeg mbat ndeu le, baihde ciengzseiz najhoengz
sou aeu, yienzhaeuh lumj deng log nei, lienz daengq
cungj naengh mbouj onj, youh lienz hwnz buet ok
dou bae lo.

Yiengh cingzgvang neix youq ranz gou seiz
mbouj seiz miz. Mizseiz daxdaiq dangseiz mbouj
miz cienz, hoeng caj geij ngoenz, de rom di ndeu,
couh cienmonz buet baez ndeu, couhcinj roenbya
calq gyae, hix aeu soengq gvagbae hawj vunz.
Caemhcaiq bae gaxgonq, ciengzseiz lij rox fan
loengx fan gvih ra di doxgaiq lij lumj di yiengh dem,
beijlumj gij buhvaq. haiz, mad daxboh daxmeh gou
hawj de, de cix mbouj sij ndaej de, caeuq gij
haeuxmoq. mba haeuxyangz ngamq daj haenx
daengj, doengz cang roengz ndaw rap rap bae hawj
vunz.

Gou caemh cam daxdaiq gvaq, cungj hawj
bouxwnq lo, raecuz swhgeij gwn gijmaz ne? Daxdaiq
couh riunyumnyum umj gou, rub aen naj gou naeuz:
“Gijgwn gwnz bya cungj miz. Raeuz mbouj lau iek. ”

Seizhaenx, gou cungj muengh majhung vaiq di,
yienghneix gou couh ndaej caeuq daxdaiq doengz
hwnj bya, bae yawjyawj bouxsien youq gwnzbya
dijbauj haenx dauqdaej dwg bouxsien lawz, de dwg
mbouj dwg caeuq daxdaiq gou baenzneix leixhaih,
ndaej dawz gij doxgaiq nit geng baenz gwn ndaw
bya okdaeuj biengbaenz gij feih ndei homngeu

haenx.



